
UVOD 

KONVENCIJA O BIOLOŠKOJ RAZNOLIKOSTI 

Konvencija o biološkoj raznolikosti je otvorena za potpisivanje na Konferenciji 
Ujedinjenih naroda o okolišu i razvoju u Rio de Janeiru u junu 1992. godine. Stupila je 
na snagu 29. decembra 1993. godine i trenutno stranke Konvencije čini 188 država. Kao 
glavni međunarodni sporazum koji se bavi pitanjima biološke raznolikosti, Konvencija 
osigurava zemljama članicama opsežan i cjelovit pristup u očuvanju biološke 
raznolikosti, održivo korištenje prirodnih dobara, te omogućava pravednu i 
jednakomjernu podjelu dobiti proizašle iz korišćenja genetičkog bogatstva.  

Biološka sigurnost je jedna od tema koju spomenuta Konvencija obrađuje. Pojam 
biološke sigurnosti odnosi se na potrebu zaštite zdravlja ljudi i okoliša od mogućih 
šetnih posljedica proizvoda moderne biotehnologije. Istovremeno priznat je velik utjecaj 
moderne biotehnologije u unapređenju poljoprivrede, zaštiti zdravlja ljudi, podmirenju 
potreba za hranom, te općenito u unapređenju ljudskog blagostanja. Konvencija o 
biološkoj raznolikosti jasno prepoznaje ovaj dvostruki aspekt moderne biotehnologije, te 
stoga s jedne strane omogućava pristup i prijenos tehnologija, uključujući i 
biotehnologiju, koje su važne za zaštitu i održivo korišćenje biološke raznolikosti, a s 
druge strane traži razvoj odgovarajućih procedura koje će pojačati sigurnost korišćenja 
biotehnologije. Sigurnost je i glavni cilj Konvencije koji se postiže smanjenjem svih 
mogućih prijetnji za biološku raznolikost, uzimajući pri tome u obzir i rizik za ljudsko 
zdravlje.  

Načelni ciljevi Konvencije o biološkoj raznolikosti su : 

• očuvanje biološke raznolikosti, 
• održiva upotreba sastavnica biološke raznolikosti, 
• poštena i ravnopravna raspodjela dobara dobivenih iskorištavanjem genetičkih 

resursa, uključujući odgovarajući pristup genetičkim resursima i prikladan 
prijenos relevantnih tehnologija kao i prikladno finansiranje. 

Konvencija prepoznaje da je ključ za očuvanje biološke raznolikosti održiva upotreba 
njezinih sastavnica. Konvencija svoje vodeće ciljeve konzervacije, održivosti i 
ravnopravne raspodjele dobara prevodi u obavezujuće obaveze prema ključnim 
odredbama o: mjerama za očuvanje biološke raznolikosti, kako in situ tako i ex situ; 
podsticajima za očuvanje i održivo korišćenje biološke raznolikosti; istraživanju i 
obučavanju; osviješćivanju javnosti i edukaciji; procjeni uticaja projekata na biološku 
raznolikost; regulisanju pristupa genetičkim resursima; pristupu prijenosu i tehnologiji; 
dobivanju finansijskih sredstava. 

